Ao Pleno do Concello de Nigrán

En relación ao novo Plan Xeral de Ordenación Municipal (PXOM) de Nigrán
Expte. 2007/090S

Con data de entrada do 14 de xuño de 2013 no rexistro xeral do concello Ref. 7821
SOLICITANTE. Clube Espeleolóxico Maúxo, CEM, con ……… Enderezo electrónico clubemauxo@gmail.com
REPRESENTANTE. 
No periodo de exposición pública do novo Plan Xeral de Ordenación Municipal de Nigrán aprobado inicialmente o 14 de xaneiro de 2013, DOG nº 125 do mércores 3 de xullo de 2013, formula as seguintes ALEGACIÓNS:

PRIMEIRA. –O PXOM proposto contempla o proxecto de construción dun novo “víal de conexión do parque empresarial terciario Porto do Molle coa estrada PO-332, como terceira vía de rolda que evite a conxestión do agregado urbano”. Minusvalórase así a xa construída autoestrada AG-57, e máis en concreto o seu ramal AG-57-N, vía de alta capacidade (hoxe con escaso transito pola peaxe que graba o seu uso) que, chegado o caso, garantiría de sobra a mobilidade motorizada entorno á suposta grande actividade terciaria futura nese parque, a día de hoxe, con menos do 20% ocupado. Esta autoestrada AG-57, construída con grande gasto orzamental e sacrificio medioambiental e impacto social fai escasamente quince anos, xa é unha alternativa. Como ben se di na páxina 8 adicada á “Localización e características do ámbito territorial do Plan” no Informe de Sostibilidade Ambiental, en diante ISA, deste PXOM: “[Nigrán] Posúe unha boa comunicación coa autoestrada de peaxe AG-57 que une Nigrán e o Val Miñor […] Ademais as principais estradas do municipio son a PO-325 ou C-325 e a PO-552 ou C-550. Ambas as dúas comunican Nigrán con Val Miñor e Vigo”. Xa que logo, pretender a construción un novo víal (sería o terceiro paralelo á costa), constitúe un erro cos agravantes engadidos de incidir na mala planificación do herario público, elevadísimo custe medioambiental e paisaxístico de magnitude tal só equiparable ás graves afeccións no patrimonio cultural, en especial arqueolóxico, da zona e ao relevante perxuizo social que ocasiona xa, non só entre as veciñas e veciños deste concello de Nigrán, tamén na colindante veciñanza do Concello de Vigo. Ao respecto, o PXOM de Vigo, en vigor desde o 25 de agosto de 2008, suprimíu o proxecto que tamén inicialmente se considerou de trazar un víal, o que se coñecía daquela como “Ronda de Vigo: Balsa – Saíans – Porto do Molle”, continuación integrante deste mesmo que agora nos acupa, precisamente eliminado do PXOM vigués pola grave desfeita medioambiental, cultural e alarma social que ocasiona tan só o seu proxecto. 

SEGUNDA. –A proposta de PXOM dun novo víal de Chandebrito a Priegue, tal e como se define no citado ISA: “En realidade se trata de acondicionar o camiño forestal actualmente existente procurando un ancho axeitado para a circulación de vehículos, mellora de firme actual que non se debe asfaltar necesariamente, creación de zonas para permitir o estacionamento” (p. 12 do referido ISA) non achega estudo de ningún tipo que a xustifique. Asemade de omitir que non existe volume de tráfico motorizado para a construción dun novo víal a maiores do xa existente, por máis paralelo, a estrada PO-3324, a proposta de novo víal pola conversión do actual camiño forestal minusvalora a dificultade do terreo, a forte exposición a precipitacións e ventos durante boa parte do ano, o descomunal valor paisaxístico e a grande riqueza forestal, cinexética e arqueolóxica desta parte do concello de Nigrán. Terían que ser motivos razonados para aprobar a inclusión deste novo víal que recorda ao que se pretendía construir para dar servizo a un campo de golf deseñado para urbanizar, precisamente, esta parte do concello de Nigrán nos montes de Priegue, Camos e Chandebrito, e que foi rexeitado levar adiante non hai moito pola forte e especulativa degradación medioambiental e perxuizos sobre o patrimonio natural, cultural e social que ocasionaría.  
TERCEIRA. –Os documentos elaborados para o deseño deste PXOM de Nigrán carecen de toda fiabilidade no que respecta ao coñecemento da historia do territorio que se pretende ordenar. Entre outras eivas, a Memoria Informativa asegura que “En Nigrán non se atoparon restos de ningún poboado ou asentamento do Paleolítico” descoñecendo, por exemplo, que o xacemento GA 36035006 (ficha 21 do Catálogo de Bens a Protexer. Doc. V do PXOM) Peneites, consta en exclusiva de materiais de tipoloxía achelense, ergo Paleolítico Inferior, en número e dispersión que non deixan dúbida sobre a existencia nesa zona, que se extende ao Norte por terras de Coruxo, Vigo, dun asentamento paleolítico de alcance que ademais non é o único: Casa de Couso, Chans de Montecastelo…. 
Continúa a Memoria Informativa deste PXOM coa afirmación de que no Neolítico neste concello “O máis destacable son as construcións megalíticas, monumentos funerarios que se agrupan normalmente en necrópoles, coma os atopados na parroquia de Chandebrito, en San Mamede de Priegue, en Valadares e Vincios”. Nin Vincios, nin Valadares son parte do concello de Nigrán, nin as súas mámoas as máis interesantes nas proximidades, nin, no referido ao que si se sitúa en Nigrán, por moi interesantes que sexan as tres mámoas que se conservan a día de hoxe no territorio municipal (a saber a mámoa de Chan de Rapadouro GA 36035064, Chandebrito, a das Requeixadas ou da Chan do Outeiro Grande -ficha 18 do Catálogo de Bens a Protexer con mapa de localización erróneo e adscrición parroquial incorrecta, non está en Camos, si en Priegue- , GA 36035027, e a mámoa d’As Chans, Camos, GA36035086), non se pode afirmar que estas “construcións megalíticas” sexan o máis destacado do que se coñece do Neolítico neste concello. Os feitos ignorados son que nos montes de Priegue, Camos e Chandebrito concéntrase un extenso territorio de ocupación neo-eneolítica con numerosos xacementos de todo tipo onde destacan máis dun cento de grupos de muíños rupestres e petróglifos concentrados nesta zona, nada menos que cinco zonas de asentamento humano ao aire libre datables entre o Neolítico e a Idade do Bronce xa catalogados en O Viveiro GA 36035032, As Agrileiras GA 36035034, A Cabeza do Regato GA 36035028; Outeiro [non Otero] do Gugurú GA 36035072 e o das As Ventaniñas GA 36035011 e a todo isto, úneselle os moito máis raros xacementos arqueolóxicos coñecidos en cavidades graníticas naturais (ver 6ª alegación). 
Estas eivas non son as únicas que se manifestan con toda impunidade na moi deficiente Memoria Informativa. Entre outras, chegados a Idade Antiga dase por boa a suposición -fai décadas descartada-, de que a vía romana coñecida como “per loca marítima” pasase por este territorio. Ao respecto dos camiños empedrados de orixe antiga, que si se conservan no territorio deste concello, chama poderosamente a atención que en todo o Catálogo de Bens a Protexer deste PXOM o único que se cataloga (ficha 363 Camiño Portugués ou camiño Monacal) que é o que pior se atopa conservado. Así, os tramos que foron parte dos camiños reais e vías de orixe medieval, se non anteriores, que por exemplo se conservan relativamente ben, nomeadamente en Chandebrito (o camiño do Valiño, camiño das Pereiras-Igrexa, camiño do Soeido, camiño das Cordiñas, camiño da Chosiña, camiño das Centieiras e o camiño dos Matos a Pracíns) ou, entre outros lugares, no camiño dos Abrigueiros (Priegue, Camos) fican, a pesares da súa antigüidade e valor paisaxístico e etnográfico, desprotexidos.
O texto da Memoria Informativa adicado á Idade Media merece, para noxo público, ser reproducido aquí: “Na Idade Media, o poder relixioso e as casas nobres repartíanse estas terras, ao igual que ocorría no resto do territorio galego. A partir de entonces, a historia do municipio está ligada ao dominio que exercían os señores feudais. En concreto, o Mosteiro de Oia e os condes de Priegue e Gondomar señoreaban o territorio que hoxe día conforma o termo municipal de Nigrán, entre outras. As relacións comerciais eran case inexistentes, só referidas a transmisións de terras referentes aos pazos ou aos pagos das rendas dos campesiños aos seus señores. Non será ata a Segunda República, en 1931, cando se produzan profundos cambios na estrutura social e do territorio. O poder señorial chega ao seu máximo expoñente no século XVI, cando o municipio de Nigrán se enche de pazos, coma o Pazo de Touza, o Pazo Cadaval de Urzáiz, o de Cea ou a Casa Sanromán.” O cúmulo de xeneralidades, falsidades e imprecisións para calquera que coñeza o estado de coñecementos da historia do Val Miñor é inaceptable en documento oficial e de relevancia como é este PXOM. É máis, alegamos que con este descoñemento básico, a historia medieval deste territorio fica ignorada e minusvalórase así a potencialidade do territorio actual como ben a protexer. Por exemplo, non é de recibo descoñecer a día de hoxe que no GA 36035089, Outeiro dos Mouros – Castelo de Parada, estivo e fican restos do castelo que durante case mil anos foi dos principais da Terra de Turonio / Toroño: o Castelo de Santa Helena, e que, por proximidade co lugar de Nandín, Parada, e coa casa do que foi un dos seus personaxes asociados a ese castelo máis importantes na historia de Galicia (vid. ficha 214, Cruceiro casa Suero Yáñez), e coa propia igrexa de Parada, etc., resulte infravalorada esta paisaxe histórica de interese que, sen dúbida, daría mellor proveito ordenar de saberse recoñecerse a súa existencia e valores.
CUARTA. – O Catálogo de Bens a Protexer está incompleto e ignora a existencia de xacementos arqueolóxicos, por máis de grande interese, como é o penedo que ten grabado o afamado (por ter sido protagonista en diversos programas de televisión e reportaxes na prensa escrita) petróglifo do Cervo do Soeido ou Sueido, Igrexa, Chandebrito, desde fai décadas aproveitado como parede dunha corte de animais domésticos anexa a unha vivenda. Ignórase tamén o non menos espectacular petróglifo de combinacións circulares con cervos asociados que se esconde baixo unha viña nas Chans, Chandebrito. O petróglifo de coviñas no abrigueiro das Aléns, Chandebrito, e o grupo de muíños rupestres con petróglifo da Retamán, Camos, son outros xacementos arqueolóxicos deste concello dos que se ignora a súa existencia por descoñecemento da bibliografía editada nas últimas dúas décadas tanto en papel como na Internet. Esta alegación consideramos debe ser tida moi en conta polo Concello de Nigrán xa que as autoridades competentes da Xunta de Galicia en relación ao patrimonio arqueolóxico foron reiteradamente avisadas, por asociacións de distinto tipo, da existencia destas graves carencias no Catálogo de Bens Arqueolóxicos do Concello de Nigrán, así como da existencia doutros bens do mesmo tipo e etnográficos que aquí, resulta improcedente voltar detallar.
QUINTA– O solo polo que discorren os principais ríos que nacen dentro do territorio deste concello de Nigrán (Río Muíños e Río da Rega) non están debidamente catalogados como lle correspondería. E iso que, por exemplo, os nacentes de ambos os dous ríos mencionados aparecen debidamente roturados en todos os mapas, mesmo nos utilizados no propio PXOM. Efectivamente, ambos os dous ríos aparecen completos, con todos os seus afluíntes, en todos os mapas consultados do planeamento municipal agás cando se ten que delimitar a zona de solo protexido que lle corresponde como curso de augas. Óptase entón, sen xustificación algunha, por eliminalos, non existen. Así, no río da Rega (que nace en Chandebrito para correr ao veciño concello de Vigo onde acubilla no seu curso as descomunais covas do Folón), debe incluírse completa a cabeceira oriental do río coa banda de protección de augas da Regheira das Muscalleiras, agora omitida, e completarse o que se marca nas regueiras de Peneites e da Lapela, neste PXOM mutilados. Na cabeceira do río Muíños, débese incluir tanto o tramo do río de Táboas que baixa do barrio de Pracíns, como o regato do Esperon que en dirección N-S baixa paralelo ás lindes administrativas con Vincios, Gondomar. No mesmo río Muíños, omítense outros regatos que baixan das parroquias de Camos e Priegue que non son debidamente protexidos como cursos de auga a pesares de marcarse a súa existencia tanto en mapas (IGME) como en fotos aéreas de doada consulta.

SEXTA. –Os estudos xeolóxicos que se presentan na documentación deste PXOM en ningún momento reparan nas cavidades naturais que se coñecen dentro do termo municipal. As cavidades localizadas nos granitos de Camos e Chandebrito (a saber: a Cova de Sanomedio, Outeiro dos Niños, Outeiro das Cortes, Outeiro de Peneites, Outeiro da Cañoteira, A Lapa dos Piñeiros I e II, A Cova dos Lobos, A Cacheira do Outeiro do Paso, Outeiro das Campanas, Outerio do Corvo ou Pousadouro…) non son consideradas nin por separado nin no seu conxunto, mesmo descoñecéndose a súa existencia e tamén o seu importante papel na historia da ocupación desta parte do territorio tanto na prehistoria (en especial durante o proceso de Neolitización estando asociados estes espazos a petróglifos e muíños rupestres) como en épocas máis recentes cun destacable patrimonio etnográfico (material e inmaterial) asociado dado seu uso inmemorial como abrigo de camiñantes, pastores, canteiros… Xa que logo, do mesmo xeito que no referido ao Catálogo de Bens a Protexer ou á Memoria Xustificativa antes comentados, alegamos cómpre actualizar os coñecementos xeolóxicos, neste caso consultado a revista Furada número 10, Catálogo de Furnas do Litoral Pontevedrés, e o número especial, de 2011, da mesma revista da FGE, Federación Galega de Espeleoloxía, que edita as actas do I Congreso Galego de Espeleoloxía celebrado no Barco de Valdeorras en 2006 no que se atopa (pp. 107-118 e pp. 162-171) información ao respecto que doadamente se pode actualizar poñéndose en contacto con esta entidade que alega.
SÉPTIMA. –Monteferro. Consideramos que este emblemático promontorio da costa N. do concello de Nigrán merece un maior respecto e unha planificación menos agresiva e máis racional e rexeneradora do que se pretende neste PXOM. Coidamos correspóndelle pola súa situación, estado e valores paisaxísticos, medioambientais, culturais e de uso e desfrute social, planificarse a mellor. Mediante a ampliación do perímetro de solos ceibes de calquera tipo de proceso de urbanización. Chegado ao caso coa demolición dos adefesios construídos na zona, a restituir ao seu estado primixenio os terreos forestais costeiros que nas derradeiras décadas teñen sido ocupados tanto na banda contra Patos como contra Panxón. Cando menos, o terreno de cautela arqueolóxica do poboado galaico-romano da Xermaña debería integrarse no mesmo ámbito de máxima protección que propoñemos para todo o conxunto de Monteferro – Illas Estelas considerando que resultaría xusto e útil para o ben común fose promovido o oportuno expediente para anexionar a xestión desta parte da costa do Concello de Nigrán dentro do Parque Nacional das Illas Atlánticas de Galicia. 
Polo exposto, SOLICITO:

Teñan por formuladas as presentes alegacións ao PXOM do concello de Nigrán e procedan a corrección de todas e cada unha das deficiencias denunciadas.

DATA E SINATURA.
